
                     U skladu sa članom 36.  Pravila studiranja za treći ciklus studija na Univerzitetu u Sarajevu, dostavljamo Vam na razmatranje i verifikaciju Izvještaj Komisije za ocjenu uslova kandidata ŽELJKA PANIĆA, MA i podobnosti teme doktorske disertacije pod naslovom: „UČEŠĆE POLICIJSKIH SNAGA U ODBRANI REPUBLIKE BOSNE I HERCEGOVINE OD AGRESIJE U PERIODU 1992.-1995. GODINE”  istraživačko polje politologija, koji je Vijeće Fakulteta političkih nauka Sarajevo prihvatilo na sjednici održanoj 15.11.2022. godine. 

Sarajevo, 18.10.2022. godine

VIJEĆU FAKULTETA POLITIČKIH NAUKA UNIVERZITETA U SARAJEVU

Na osnovu člana 59. tačka m) Statuta Univerziteta u Sarajevu, a u vezi sa članovima 36. i 37. Pravila studiranja za treći ciklus studija na Univerzitetu u Sarajevu, Senat je na 47. redovnoj sjednici održanoj 25. 05. 2022. godine donio Odluku o obrazovanju Komisije za ocjenu uslova kandidata ŽELJKA PANIĆA i podobnosti teme doktorske disertacije pod naslovom UČEŠĆE POLICIJSKIH SNAGA U ODBRANI REPUBLIKE BOSNE I HERCEGOVINE OD AGRESIJE U PERIODU 1992. – 1995. GODINE u sastavu: Dr. Selmo Cikotić, vanredni profesor, predsjednik, Dr. Nermina Mujagić, redovni profesor, član i Dr. Vlado Azinović, redovni profesor, član. Nakon što je Komisija proučila dostavljenu finalnu prijavu teme doktorske disertacije, podnosimo Vijeću Fakulteta slijedeći:

IZVJEŠTAJ

1. Ocjena uslova kandidata

Željko Panić je rođen 14. 05. 1955. godine u Sarajevu. Poslije završene osnovne škole, završio je mašinsku tehničku školu u Sarajevu. Diplomirao je na Fakultetu političkih nauka - studij Politologija, smjer Međunarodni odnosi i diplomatija, gdje je i magistrirao i stekao naziv magistra politologije, usmjerenje Međunarodni odnosi i diplomatija, 2016. godine. Doktorski studij je završio na istom Fakultetu i stekao uslove za izradu doktorske disertacije.

Prvo zaposlenje je imao u firmi „Energoinvest“ u TAT-u (Tvornica termoaparata), od 30. 09. 1977. godine. Obavljao je poslove kontrolora, rukovodioca „ulazne kontrole i kontrole dokumentacije“. U „Energoinvestu“ je prestao raditi polovinom 1996. godine, kada prelazi u Kantonalno Udruženje veterana odreda policije „BOSNA“, gdje je stalno zaposlen na mjestu generalnog sekretara.

Ratni je veteran i organizator otpora u minulom ratu. Bio je pripadnik specijalne jedinice MUP-a, 

R BiH, Odreda policije „BOSNA“ zaključno sa 15. 02. 1996. godine. Dobitnik je Povelje sa zlatnim ljiljanima - priznanja koje se dodjeljuje za doprinos u odbrani Sarajeva i BiH, od opštine Centar.
Bio je član više komisija na kantonalnom, kao i na federalnom nivou, tri godine je bio član tima za reviziju zakonitosti korištenja prava iz oblasti BIZ-a na federalnom nivou.  Bio je član Koordinacije svih boračkih udruženja na federalnom nivou, kao i član Koordinacije svih boračkih udruženja u kantonu Sarajevo, gdje je u više navrata predsjedavao koordinacijama. Također, je bio izvjesno vrijeme v.d. predsjednika Skuštine KJKP GRAS.    

Trenutno je zaposlen u Federalnom ministarstvu za pitanja boraca i invalida odbrambeno-oslobodilačkog rata, gdje obnaša funkciju savjetnika ministra  Ministarstva za pitanja boraca i invalida odbrambeno-oslobodilačkog rata. 
Oženjen je i ima troje djece.

2. Ocjena podobnosti teme doktorske disertacije

a) Problem istraživanja

Istraživanje ove teme treba da odgovori i na pitanje karaktera i učinkovitosti sistema općenarodne odbrane i društvene samozaštite u doktrini u kojoj je oblikovan, sa svim specifičnostima prema i u Bosni i Hercegovini. Jer, na primjeru Bosne i Hercegovine se pokazalo da je taj sistem bio više nominalan i normativno prenormiran, nego što je pokazao pozitivnu pragmatiku. Ovo je posebno bitno kada se radi o rukovodnoj strani toga sistema, na čijem su čelu JNA i Savezni organi, koji su i onemogućili njegovu dosljednu primjenu u Bosni i Hercegovini. Međutim, i u takvim okolnostima destrukcije sistema u vrijeme priprema i u toku agresije, pojavile su se snage unutar Republike Bosne i Hercegovne, koje su se prilagodile datim okolnostima, organizovale se u mjeri koja je uspjela da odbrani državu i narod. To su snage TO RBiH, velikog dijela policije i dobrovoljci-patrioti koji su se samoorganizovale (Patriotska liga i dr.) i tako stvorile front odbrane R BiH. Pokazalo se da su policijske snage bile ključna karika u tom procesu stvaranja novog sistema odbrane zemlje, što upućuje na konstataciju da oslonac na sopstvene snage nema alternativu. Sve to čini jedno široko problemsko polje istraživanja ove teme.  

Predmet istraživanja

Predmet istraživanja je uloga i doprinos policijskih snaga u odbrani Republike Bosne i Hercegovine od agresije, a posebno uloga specijalne jedinice Odreda Bosna. Ovo istraživanje zahtijeva naučnu elaboraciju više pitanja opće i posebne prirode. Opća pitanja se tiču velikog broja faktora koji su uticali na pripremu, ciljeve i tok agresije u uslovima disolucije jugoslovenske federacije, sa svim specifičnostima toga procesa prema Bosni i Hercegovini i u Bosni i Hercegovini. Istražit će se nacionalistično djelovanje vladajućih struktura Srbije i Crne Gore (Savezne Republike Jugoslavije) a potom i Hrvatske prema Republici Bosni i Hercegovini, proces prerastanja JNA u srpsku vojsku, metode i dinamika stvaranja oružanih formacija SDS-a BiH, masovno naoružavanje srpskog stanovništva širom Republike Bosne i Hercegovine, oduzimanje oružja, municije i ratne opreme iz posjeda Teritorijalne odbrane BiH, itd.

Posebna pažnja će se posvetiti pitanjima koja se tiču organizacije i djelovanja policijskih snaga RBiH: podjele MUP-a na nacionalnoj osnovi prelaskom značajnog broja pripadnika iz redova bosanskih Srba na stranu oružanih snaga SDS-a, nastojanjima probosanskih pripadnika MUP-a (Bošnjaka, Hrvata, Srba i ostalih) da spriječe incidente vinovnika sukoba i održe stanje javnog reda i mira, normalnog funkcionisanja organa vlasti, institucija sistema, privrede, obrazovanja, kulture itd. Istražit će se i objasniti kako su jedinice policije koje su ostale lojalne državi Bosni i Hercegovini, bile ona oružana snaga koja je, direktno ili indirektno, doprinijela okupljanju svih patriotskih snaga, pripadnika svih bosanskohercegovačkih naroda i građana, u odbrani države i naroda od agresije, djelovanje i doprinos Specijalne jedinice policije MUP-a – Odreda Bosna, ponajviše u odbrani Sarajeva kao glavnog grada države, od čije odbrane je u značajnoj mjeri zavisio tok i rezultati odbrane države Republike Bosne i Hercegovine. 

Ovim istraživanjem će biti obuhvaćena pitanja odnosa međunarodne zajednice prema disoluciji federativne Jugoslavije. Istražit će se u kojoj mjeri su u Bosni i Hercegovini primjenjivane odredbe međunarodnog i humanitarnog prava, međunarodne konvencije, te odluke i rezolucije UN-a i Evropske unije.
b) Ciljevi istraživanja i hipotetički okvir istraživanja

Naučni cilj ovog istraživanja je da se na osnovu izvora prvoga reda, uz selektivno korištenje objavljene literature,  korištenjem odgovarajuće naučne metodologije, dođe do istinite spoznaje o uzrocima, genezi, eskalaciji, internacionalizaciji i posljedicama agresije na Republiku Bosnu i Hercegovinu. U svemu tome posebna pažnja će se posvetiti  ulozi i doprinosu policijskih snaga R BiH u njenoj odbrani – posebno u odbrani glavnog grada Sarajeva. Namjera je da se do tančina istraže sva esencijalna pitanja iz okvira ove teme do nivoa naučnog objašnjenja, među kojima:

· u kojoj mjeri je Republika Bosna i Hercegovina imala funkcionalan sistem odbrane prije i na početku agresije;

· u kojoj mjeri je učešće policije, naročito u početnoj fazi rata, doprinijelo odbrani glavnog grada Sarajeva i države R BiH od agresije:

· u kojoj mjeri su aktivnosti policije doprinijele izgradnji patriotske svijesti i samopouzdanja građana i njihovog opredjeljenja da se stave u službu odbrane domovine; 

· ustrojstvo, organizacione promjene i način funkcionisanja policijskih jedinica, posebno Odreda Bosna, tokom rata, kao i niz drugih bitnih pitanja. 

Osnovni društveni cilj ovoga istraživanja je ukazivanje na suštinske odrednice društvenih suprotnosti koje su postojale na prostoru SFR Jugoslavije i, između ostaloga, dovele do velikosrpske i velikohrvatske agresije na Republiku Bosnu i Hercegovinu. U objašnjenju uzroka, toka i posljedica agresije ukazat će se na retrogradnost nacionalističkih ponašanja snaga destrukcije unutar države Bosne i Hercegovine, kao i onih izvan nje, kao i u zemljama okruženja. Pri svemu tome je zanemarivana volja skoro dvije trećine stanovništva Bosne i Hercegovine koje se plebiscitarno izjasnilo za nezavisnu i suverenu Bosnu i Hercegovinu u postojećim državnim granicama. 

Odlučan otpor agresiji većine bosanskohercegovačkog stanovništva, u formi odbrambeno-oslobodilačkog rata, u kojem je uloga policijskih snaga bila ogromna, po mnogim procjenama i odlučujuća, pokazao je da narod ne može nikakva oružana sila trajno pokoriti, te da volja većine, bez obzira na žrtve, kad-tad mora pobijediti. U tom opredjeljenju snage odbrane Republike Bosne i Hercegovine imale su skoro plebiscitarnu, iako ne blagovremenu i očekivanu, podršku međunarodne zajednice i najmoćnijih sila svijeta, čiji je karakter imao direktan odraz na intenzitet i dinamiku odbrane zemlje. Pravilno razumijevanje svega toga u naučnoj i široj javnosti, u narodu, bez sumnje će imati svoje puno, ne samo naučno već i društveno opravdanje. 

Generalna hipoteza istraživanja je:

U složenim političkim i društvenim okolnostima prije i nakon otpočinjanja agresije na Republiku Bosnu i Hercegovinu, MUP RBiH, posebno Specijalna jedinica Bosna, imale su neprocjenjiv značaju u razvijanju patriotizma i svijesti o potrebi i mogućnosti odbrane kao i u samoj odbrani domovine.
Izvedene hipoteze:

IH1: Republika Bosna i Hercegovina nije imala funkcionalan sistem odbrane prije i na početku agresije.

IH2: Policija Republike Bosne i Hercegovine je bila najorganizovanija, najnaoružanija i najopremljenija legalna oružana formacija koja je omogućila postepeno okupljanje i jačanje ostalih probosanskih snaga odbrane.

IH3: Specijalna jedinica policije Bosna imala je presudnu ulogu u odbrani glavnog grada Sarajeva na početku agresije.
c) Metodološki pristup

Metodološka osnova ovog istraživanja zasnovana je prevashodno na analizi i interpretaciji sadržaja arhivske građe kao primarnog izvora saznanja, domaće i strane provenijencije, kao i druge dokumentarne građe, te naučne i stručne literature, pozitivnih propisa u Bosni i Hercegovini kao i međunarodnih konvencija i drugih međunarodnih pravnih i društvenih akata. Ova metoda će se  koristiti i pri korištenju sekundarnih izvora saznanja.

Za pravilnu spoznaju uzročno-posljedičnih veza među događajima i zbivanjima od značaja za učešće policije u odbrani R BiH od agresije, neophodno je dosljedno korištenje historijske metode, koja se u osnovi zasniva na utvrđivanju hronologije događaja u skali ukupnih ratnih zbivanja i njihovo dovođenje u uzročno-posljedičnu vezu.

Metodom polustruktuiranog intervjua prikupit će se odgovori na ona pitanja koja su u izvorima i literaturi ostala nedorečena, ili su dijametralno suprotno tretirana od aktera događaja, sve sa ciljem da se popune te praznine u razumijevanju djelovanja policijskih snaga i time ovo istraživanje dobije na što objektivnijoj spoznaji ukupnih zbivanja. Okvirni broj i spisak lica koja će se intervjuisati naznačeni su u podnaslovu o izvorima, ali će tačan broj i imena biti poznati tek nakon strukturne analize prikupljenih izvora i literature.  Razumljivo radi se o licima koja su imala odgovorne zadatke u odbrani zemlje kao pripadnici policije, političkih tijela i ratnih organa vlasti, Teritorijalne odbrane, Patriotske lige, Armije BiH i drugih civilnih i vojnih struktura. Korištenje ovog i drugih vrsta autobiografskih izvora vršit će se uz dosljednu primjenu naučnog pristupa u razumijevanju i otklanjanju svih primjesa subjektivnosti kojima je ova vrsta izvora podložna. 

Kvantifikacija prikupljenih podataka, odnosno brojčano sažimanje podataka pored ostalog i putem adekvatne primjene statističkog metoda, što dovodi do njihovog grupisanja i klasifikacije u okviru strukturalnih cjelina, neophodan je segment ukupnog metodološkog pristupa u istraživanju ove teme.  

Time će se stvoriti uslovi za primjenu komparativnog metoda dosljednom primjenom analitičko-sintetičkih operacija kojima se utvrđuje uobličavanje i objektivnost saznanja i time daje smisao ukupnom istraživanju. 

Nakon analize, kvantifikacije i komparacije prikupljenih podataka o učešću policije u odbrani RBiH od agresije, uslijedit će primjenom sintetičkih metodoloških operacija konačno uobličavanje (konkretizacija) teksta na ovu temu. To će se postići dosljednom primjenom genetičkog objašnjenja i strukturalnog uopštavanja, primjenom induktivnog i/ili deduktivnog pristupa, koja će pratiti cijeli tok istraživanja, što u osnovi znači da je analitičko-sintetički pristup temeljna odrednica cjelokupnog istraživanja i ekspozicije teksta ove teme.

Metoda opservacije sa učešćem će se dominantno koristiti u dijelovima  koji se tiču procesa koji su uticali na inventivnost u oblikovanju i djelovanju policijskih snaga u odbrani grada Sarajeva kao glavnog grada BiH i R BiH u cjelini. Pojedinosti o djelovanju policije u uvjetima rata i nisu mogle biti u detaljima zapisane, niti je to bilo preporučljivo iz bezbjedonosnih razloga. Ta vrsta dokaza zadržala se samo u opservacijama učesnika odbrambenih aktivnosti policije, tako da se ista ne može isključiti u oblikovanju ove teme. 
U pripremi istraživanja, kao polazna osnova i radni materijal, proučit će se postojeća literatura koja se u manjoj ili većoj mjeri bavi pitanjem učešća policijskih snaga u odbrani Republike Bosne i Hercegovine od agresije. Međutim, bez sumnje, osnovu disertacije činit će dokumentarna građa prikupljena istraživanjem u arhivima i drugim kulturnim i naučnim ustanovama Bosne i Hercegovine (Arhiv Bosne i Hercegovine, Arhiv Federacije BiH, te kantonalnim arhivima, muzejima i bibliotekama, kao i u Specijalnom arhivu Domovinskog rata Republike Hrvatske), odnosno dokumenta policijskih i drugih oružanih formacija, sudskih organa, političkih stranaka, administrativnih i upravnih tijela, potom dnevni i sedmični listovi, časopisi i drugi materijali koji su od značaja za ovo pitanje. 

Nakon završetka istraživanja pristupit će se sistematizaciji, klasifikaciji i analizi prikupljenih izvora saznanja, a nakon sveobuhvatne metodološke obrade, izvršit ćese sintetizacija rezultata i konačno uobličavanje teksta ovoga rada.

d) Opravdanost istraživanja

Osnovna naučna opravdanost ovog istraživanja temelji se na potrebi i mogućnosti istraživanja uloge i doprinosa policijskih snaga u odbrani Republike Bosne i Hercegovine od agresije, te pružiti smjernice zarješavanje društvenih problema u domenu prevencije, kao i sprječavanja i  razrješavanja novih sukoba. Posmatrano sa naučnog stanovišta, nova saznanja do kojih se dođe na osnovu arhivskih i drugih dokumenata, omogućiti će dalje kontinuirano istraživanje ove problematike. U tom smislu ovaj rad treba da proširi i produbi postojeća saznanja koja, pored naučnog, imaju i praktičnu vrijednost. Dobijena saznanja mogu koristiti državnim, entitetskim i kantonalnim organima u Bosni i Hercegovini, kao i predstavnicima međunarodne zajednice u poduzimanju mjera iz njihove nadležnosti s ciljem uspješnije prevencije i prevazilaženja budućih društvenih sukoba, osiguranja daljeg sprovođenja Dejtonskog mirovnog sporazuma i održivog razvoja države Bosne i Hercegovine. 

Društvena opravdanost istraživanja se ogleda u činjenici što će rezultati istraživanja biti od koristi u dograđivanju normativnih i drugih mehanizama za prevenciju i sprječavanje društvenih sukoba. Njimaće se moći koristi, ne samo politolozi, već i historičari, sociolozi, pravnici i drugi stručni i naučni profili, ali i nosioci različitih nivoa vlasti. Ovaj istraživački projekat rasvjetlit će često zanemarivanu i pomalo zatamnjenu stranu rata u Bosni i Hercegovini. Istraživanja će zasigurno biti od velike pomoći svima koji žele bolje razumjeti ratna zbivanja 1992-1995. i objasniti savremena politička kretanja u Bosni i Hercegovini. Sve to upućuje na zaključak da naučno istraživanje ove teme ima svoj puni smisao, značaj i opravdanje, jer bez njenog sagledavanja ne može se uobličiti realna i cjelovita slika ratnih dešavanja i odbrane Republike Bosne i Hercegovine u vrijeme agresije od 1992. do1995. godine.

e) Teorijski okvir i pregled literature

Polazna saznanja

Politička kriza koja je zahvatila Socijalističku Federativnu Republiku Jugoslaviju (SFRJ) poslije smrti Josipa Broza Tita 1980. godine, koji je bio doživotni predsjednik, zbog veliko-nacionalističkih projekata o formiranju velike Srbije i velike Hrvatske, različitih mišljenja predsjednika federalnih republika, dovela je polovinom 1991. godine u pitanje i opstanak SFR Jugoslavije. Nakon niza sastanaka oko budućeg uređenja zajedničke države, koji nisu nudili zadovoljavajuća rješenja, republike Slovenija i Hrvatska su tokom 1991. proglasile nezavisnost. Potom je i Republika Bosna i Hercegovina (RBiH), a nakon uspješno provedenog referenduma 29. februara i 1. marta 1992., koji je bio jedan od uslova međunarodne zajednice za priznanje, proglasila nezavisnost. Ubrzo je, 6. aprila, Republika Bosna i Hercegovina i međunarodno priznata od strane zemalja Evropske unije. U Ujedinjene nacije (UN) primljena je 21. maja 1992. godine. Prijemom u UN Republika Bosna i Hercegovina je i formalno prestala biti u sastavu SFR Jugoslavije. Historijske granice koje su utvrđene odlukama ZAVNOBiH-a i AVNOJ-a postale su međunarodno priznate državne granice Republike Bosne i Hercegovine. 

U procesu disolucije (raspada) SFR Jugoslavije, Republika Bosna i Hercegovina postala je žrtva srpsko-crnogorske i hrvatske agresije. Nacionalističke elite iz Srbije i Hrvatske, predvođene Slobodanom Miloševićem i Franjom Tuđmanom, počele su sa političkom akcijom negiranja postojanja Bošnjaka kao naroda i negiranja postojanja i opstanka države Bosne i Hercegovine. Obje strane smatrale su da je Bosna i Hercegovina vještačka tvorevina ili neprirodno sastavljena, nastala kao posljedica nesretnih historijskih okolnosti i da je treba podijeliti. S tim u vezi održali su niz tajnih sastanaka, kao što su Karađorđevo i Tikveš, u kojima su dogovorili njenu podjelu.

Uporedo sa naznačenim i brojnim drugim aktivnostima postupno se odvijala tiha okupacija Bosne i Hercegovine,
 što je posebno manifestirano koncentracijom vojnih efektiva JNA i postepenim stvaranjem paravojnih oružanih snaga na području pod kontrolom SDS-a BiH, kao i intenziviranjem političkih antagonizama u institucijama i društvu Bosne i Hercegovine čiji je nosilac upravo SDS BiH, uz svesrdnu podršku vladajućih režima iz Srbije i Crne Gore i rukovodstva JNA. 

Jasno proklamovane velikosrpske planove (u Memorandumu SANU i vojnim planovima JNA) nisu mogla promijeniti nastojanja da se političkim dogovorima (u Predsjedništvu SFRJ i na sastancima predstavnika socijalističkih republika kao federalnih jedinica) mirnim putem riješi jugoslovenska kriza. Realizaciju tih velikosrpskih planova nisu zaustavila ni stajališta međunarodne zajednice o nemogućnosti promjene republičkih granica putem rata, niti otvaranjem Međunarodne konferencije o Jugoslaviji u Hagu.

Ni rezultati referenduma građana od 29. 02. i 1. 03. 1992. godine, na osnovu kojeg je uslijedilo  međunarodno priznanje nezavisnosti i samostalnosti RBiH, uz prethodno priznanje Slovenije i Hrvatske, nisu mogli spriječiti velikosrpske nacionalističke planove prema Bosni i Hercegovini. Konačna realizacija tih planova započela je početkom aprila 1992, kada su političko vođstvo bosanskih Srba predvođeno SDS-om, Srbija, Crna Gora i JNA (koja je u međuvremenu 'očišćena' od pripadnika nesrpskih naroda) otpočeli oružanu agresiju na međunarodno priznatu državu Republiku Bosnu i Hercegovinu. Neobjašnjiva pasivnost međunarodne zajednice, neadekvatan odnos Ujedinjenih nacija, nerazumna kvazi neutralnost svjetskih sila i nedjelotvornost međunarodnog poretka, omogućili su agresorima da u početku ostvare veliki uspjeh.
 

Država Bosna i Hercegovina, osim najvećeg broja aktivnih policajaca kojima je priključen i veliki dio rezervista, te komandne i mobilizacijske infrastrukture jednog dijela Teritorijalne odbrane, čije je naoružanje i municiju najvećim dijelom prethodno preuzela JNA, nije imala oružanih snaga, niti je imala uobličen funkcionalan sistem odbrane od oružane agresije. Ipak su, u presudnom trenutku, u odbranu od agresije odlučno stale probosanske snage, koje su činili pripadnici policije i Teritorijalne odbrane kao i drugi patrioti i rodoljubi organizirani od strane Patriotske lige BiH, među kojima su najveći procenat činili Bošnjaci, potom veliki broj bosanskih Hrvata kao i jedan broj patriota iz redova bosanskih Srba. 

U takvim okolnostima pripadnici specijalnih policijskih jedinica sa drugim policijskim snagama, kao najorganizovanija, najobučenija i najopremljenija borbena formacija, stali su u odbranu domovine Bosne i Hercegovine. To se prvenstveno odnosi na Specijalnu jedinicu Ministarstva unutrašnjih poslova  (MUP-a) BiH – Odred policije „Bosna“, tada najopremljeniju i najnaoružaniju borbenu formaciju, koja je odigrala važnu ulogu u pružanju otpora agresoru i razvijanju svijesti u narodu o potrebi i mogućnosti odbrane zemlje. 

Neki vojni ratni analitičari smatraju da su hrabri borci ove jedinice dali presudan doprinos u sprječavanju srpsko-crnogorskog agresora da osvoji glavni grad Sarajevo, i na taj način spasili od okupacije ne samo prijestolnicu već i državu Bosnu i Hercegovinu.

Jedinice i cjelokupna struktura MUP-a RBiH su svojim organizovanim i međusobno povezanim aktivnostima i djelovanjem, u najtežem i najkompleksnijem periodu početka agresije na R BiH, predstavljale ohrabrenje za sve njene građane voljne da brane svoju domovinu. Policijske strukture i snage su često služile kao spona između dezorjentisanih i uplašenih građana i različitih državnih struktura koje su htjele i mogle da im pomognu u rješavanju mnoštva njihovih problema. 

U moralnom smislu je doprinos policijskih snaga neprocjenjiv. U političkom smislu je teško objektivno ocijeniti obim doprinosa i legalitetu i legitimitetu funkcionisanja državnih struktura u početnim, konfuznim danima agresije kada se osmišljenim postupcima od strane agresora, u više navrata i na više mjesta, nastojalo pokazati da država Republika Bosna i Hercegovina praktično više ne postoji. MUP R BiH je dao ogroman doprinos u praktičnom i organizacijskom smislu, u mnogim sredinama u pravcu organiziranja i formiranja jedinica Armije BiH. 

Žestoki otpor slabo naoružanih bosanskih patriota zbunio je velikosrpskog agresora. Za nekoliko mjeseci Teritorijalna odbrana i druge patritoske snage transformisale su se u Armiju Republike Bosne i Hercegovine (AR BiH), koja je stalnim jačanjem u vrlo teškim uvjetima uspjevala da brani i odbrani zemlju. Do ljeta 1992. bosanskohercegovačke patriote uspjele su odbraniti centralni dio državne teritorije i nekoliko izolovanih enklava. 

Potaknuto iz Zagreba i nacionalističko krilo HDZ-a BiH započelo je u proljeće 1993. godine napade na snage AR BiH na prostoru srednje Bosne. Paravojnim trupama HDZ-a pomoć su pružale regularne vojne snage susjedne Republike Hrvatske.
 Ovi napadi su narednih mjeseci prerasli u opštu agresiju R Hrvatske na RBiH.

Ratni ciljevi srpskih i hrvatskih snaga bili su da osvoje što više teritorija R BiH kako bi ih, u skladu sa velikosrpskim i velikohrvatskim nacionalističim ciljevima, priključili Srbiji i Hrvatskoj. Za njihovu realizaciju nisu birali sredstva. 

Bosanskohercegovačke snage pak, nastojale su odbraniti zemlju i to u početku kontrolisanjem većih gradova, jer su za brdovite terene bile tehnički inferiorne, a potom, uzdajući se u tradiciju i toleranciju, nadale su se da će uspjeti odbraniti zemlju od okupacije. U tome su istrajavali u neravnopravnoj borbi nenaoružanog naroda i do zuba naoružanih snaga agresije, koje su vršile masovna ubistva i druge zločine nad pripadnicima  nesrpskih naroda. 

Sa okupiranog područja agresori su vršili progon sa svojih ognjišta autohtonog stanovništva, ponajviše Bošnjaka, tako da su do kraja 1992. protjetali oko dva miliona stanovnika Bosne i Hercegovine. Progoni i ubijanja najizražajniji su bili nad bošnjačkim stanovništvom na prostorima Krajine,  istočne Bosne, Hercegovine, centralne Bosne i glavnog grada Sarajeva. Agresor je sistematski počinio brojne zločine: etničko čišćenje teritorija, masovna ubistva, silovanja, fizička mučenja i druge torture, zatvaranja u logore nacističkog tipa i drugo.

Iako su policijske snage igrale važnu ulogu u odbrani zemlje, osobito njena specijalna jedinica „Bosna“ (ponajviše u Sarajevu a kasnije i u drugim krajevima RBiH), njihova uloga i značaj u odbrani države Bosne i Hercegovine nije dovoljno istražena. Za pravilno, sveobuhvatno i cjelovito izučavanje uloge policijskih snaga MUP-a R BiH u odbrani države Bosne i Hercegovine (1992–1995), neophodna je šira analiza domaćih političkih i međunarodnih dešavanja koja su pogodovala agresiji, potom svih aktera ratnih dešavanja, a u kontekstu toga i policijskih snaga u odbrani zemlje. 

Dosadašnja istraživanja perioda agresije prvenstveno su karakterisala zanimanja za Armiju Republike Bosne i Hercegovine kao i za politička zbivanja. Učešće i doprinos policijskih snaga, njihova organizacija, pojave i događaji koji su u vezi s njima, rijetko su bili predmet naučnih istraživanja, mada objektivni razlozi za to ne postoje.
Objavljeno je veoma malo radova koji se direktno bave učešćem policije u odbrani zemlje ili nekim njenim segmentom u periodu 1991-1995. godina. U većem broju radova ovo pitanje je obrađivano indirektno, odnosno obrađujući neka druga pitanja autori su se samo fragmentarno doticali učešća policije u odbrani zemlje. 

Na osnovu svega naprijed navedenog može se razumjeti zašto ne postoji niti jedno djelo koje tematski, hronološki ili monografski, u cjelosti, tretira učešće policijskih snaga u odbrani Republike Bosne i Hercegovine od agresije.

Obradom teme Učešće policijskih snaga u odbrani Republike Bosne i Hercegovine od agresije u periodu od 1992 do 1995. godine, po prvi put će cjelovito biti izvršena naučna istraživanja, a na osnovu njih i ostvarena spoznaja o doprinosu koji je policija dala u odbrani zemlje. To jasno upućuje na zaključak da istraživanje i naučna obrada ove teme imaju svoj puni smisao i naučno opravdanje.

Pregled literature: 

U okviru prijave za izradu ovedoktrske disertacije dostavljen je bogat opus relevantre literature koja se namjerava koristiti tokom izrade istraživanja. 

Priložena je lista od 53 knjige čiji su autori relevantni naučni radnici, učesnici rata u RBiH, te autori iz regiona Zapadnog Balkana. 

Popisu literature je, također, pridružena i lista tekstovi iz stručnih časopisa, zbornika, nedjeljnika i žurnala – ukupno 9.

Literatura koja je pripremljena za korištenj sadrži i listu od 14 objavljenih izvora, odnosno relevantnih dokumenata, kao i listu od 10 neobjavljenih a vrlo obimnih i bitnih arhivskih izvora od značaja za temu.

Pored toga je sačinjena i lista od 11 objavljenih sjećanja učesnika i 1 rukopis.

U istraživanju se namjeravaju koristiti i internet izvori. U okviru izrade za Prijavu ove disertacije sačinjena je lista od 33 internet izvora.

f) Obrazloženje strukture istraživanja

U prvom poglavlju će se definirati položaj Republike Bosne i Hercegovine u okviru procesa disolucije SFRJ, u kontekstu društvenih  konflikata na Zapadnom Balkanu po završetku hladnog rata, i u kontekstu velikosrpskih i velikohrvatskih nacionalističkih koncepcija. Razmotrit će se i destabilizacija i destrukcija institucija Republike Bosne i Hercegovine, planiranje i pripremanje agresije na Republiku Bosnu i Hercegovinu. Posebno će se analizirati društveno-političke i sigurnosne prilike u Republici Bosni i Hercegovini od referenduma o nezavisnosti do početka agresije.

Drugo poglavlje se bavi postojanjem i funkcionsanjem sistema odbrane Republike Bosne i Hercegovine u vrijeme obnove nezavisnosti i početka oružane agresije na RBiH. Ovakvo stanje se razumije kroz prizmu militarizacije RBiH od strane JNA, kroz veoma snažan negativni uticaj susjednih država Srbije i Hrvatske, destrukciju TO i pojelu MUP-a RBiH, s jedne, te artikuliranje patriotske svijesti i formiranje Patriotske lige RBiH s druge strane, a i sam početak oružane agresije od strane Savezne Republike Jugodslavije.

Treće poglavlje se bavi ulogom policijskih snaga u odbrani Republike Bosne i Hercegovine i u izgradnji patriotske i odbrambene svijesti građana-branioca. Analizira se pozitivan uticaj Platforme Predsjedništva RBiH za djelovanje u ratnim uslovima, saradnja policijskih struktura i građana u prvim danima odbrane od agresije i u početnim naporima uspostavljanja i zaživljavanja odbrane države, kao i u kontekstu pozitivnog uticaja povjerenja koje građani imaju u policijske strukture.

Četvrto poglavlje se bavi organizacionim i drugim promjenama koje se događaju unutar policijskih struktura RBiH tokom trajanja odbrane od agresije. Razmatra se značaj i uloga aktivnog i rezervnog policijskog sastava, specijalnih policijskih snaga, posebno Odreda Bosna. Analizira se doprinos policijskih snaga u stvaranju i jačanju odbrambene svijesti branilaca, borbenim dejstvima ARBiH, kao i normalizaciji života na područjima pod kontrolom ARBiH.
U okviru strukture rada predviđena je izrada Zaključka, dat je početni popis izvora i literature koji će se dodatno proširiti tokom izrade doktorske teze, a u prilogu rada je data i lista  skraćenica.
g) Naučni doprinos predložene teme doktorske disertacije

Obrada ove teme doprinijet će naučnoj verifikaciji saznanja o ulozi i doprinosu policijskih snaga u odbrani Republike Bosne i Hercegovine od agresije, te pružiti smjernice za rješavanje društvenih problema u domenu prevencije, kao i sprječavanja i razrješavanja novih sukoba. Posmatrano sa naučnog stanovišta, nova saznanja do kojih se dođe na osnovu arhivskih i drugih dokumenata, omogućit će dalje kontinuirano istraživanje ove problematike. U tom smislu ovaj rad treba da proširi i produbi postojeća saznanja koja, pored naučnog, imaju i praktičnu vrijednost. Dobijena saznanja mogu koristiti državnim, entitetskim i kantonalnim organima u Bosni i Hercegovini, kao i predstavnicima međunarodne zajednice u poduzimanju mjera iz njihove nadležnosti s ciljem uspješnije prevencije i prevazilaženja budućih društvenih sukoba, osiguranja daljeg sprovođenja Dejtonskog mirovnog sporazuma i održivog razvoja države Bosne i Hercegovine. 

Rezultati istraživanja biti će od koristi u dograđivanju normativnih i drugih mehanizama za prevenciju i sprječavanje društvenih sukoba. Njima će se moći koristi, ne samo politolozi, već i historičari, sociolozi, pravnici i drugi stručni i naučni profili, ali i nosioci različitih nivoa vlasti. Ovaj istraživački projekat rasvjetlit će često zanemarivanu i pomalo zatamnjenu stranu rata u Bosni i Hercegovini.

Istraživanja će zasigurno biti od velike pomoći svima koji žele bolje razumjeti ratna zbivanja u periodu 1992-1995. i objasniti savremena politička kretanja u Bosni i Hercegovini. Sve to  upućuje na zaključak da naučno istraživanje teme Učešće policijskih snaga u odbrani Republike Bosne i Hercegovine od agresije u periodu od 1992. do 1995. godine, ima svoj puni smisao, značaj i opravdanje, jer bez njenog sagledavanja ne može se uobličiti realna i cjelovita slika ratnih dešavanja i odbrane Republike Bosne i Hercegovine u vrijeme agresije od 1992. do1995. godine.

3) Mišljenje i prijedlog Komisije:    

U postupku prijave doktorske disertacije kandidat je iskazao znanstvenu legitimaciju za bavljenje ovom temom te ličnu posvećenost istraživanim pitanjima, što ga, pored općih odličnih kvalifikacija na dosadašnjim razinama obrazovanja, osposobljenošću metodološkim znanjima i tehnikama, te posvećenošću znanstvenim radom, čini kvalificiranom za izradu ove disertacije.  

Na osnovu iznesenog Komisija predlaže Vijeću Fakulteta političkih nauka Univerziteta u Sarajevu da pozitivno ocijeni uvjete kandidata mr. Željka Panića za izradu doktorske disertacije, a temu doktorske disertacije pod naslovom UČEŠĆE POLICIJSKIH SNAGA U ODBRANI REPUBLIKE BOSNE I HERCEGOVINE OD AGRESIJE U PERIODU 1992. – 1995. GODINE prihvati kao podobnu.

Komisija predlaže da mentor na izradi doktorske disertacije bude prof. dr. Selmo Cikotić.

KOMISIJA
________________________________________

Prof. dr. Selmo Cikotić, vanredni rofesor, predsjednik

_______________________________________

                                                                       Prof. dr. Nermina Mujagić, redovni profesor, član

_______________________________________

 Prof. dr. Vlado Azinović, redovni profesor, član

�Sastanak u Karađorđevu između Tuđmana i Miloševića održan je u najvećoj tajnosti 26. marta 1991. godine. Dogovoreno je da petnaestak prijeratnih bosanskohercegovačkih srezova u površini od 13.974 km2 pripadnu Hrvatskoj, čime je iskazana spremnost dva predsjednika da silom prekrajaju granice i ostvaruju želje o velikoj Hrvatskoj i velikoj Srbiji. Sljedeći sastanak dvaju predsjednika u istom povodu održan je u Tikvešu 15. aprila 1991. Nakon toga su na realizaciji tih dogovora radili njihovi bliski saradnici, vođe bosanskih Srba i bosanskih Hrvata,  Radovan Karadžić i Mate Boban. Miloš Minić, Dogovori u Karađorđevu o podjeli Bosne i Hercegovine,Sarajevo, 2009, str. 21-104.


�Na sjednici Predsjedništva SFRJ od 18. jula 1991. godine, prevagom stajališta prosrpskih snaga, donijeta je odluka o povlačenju JNA iz Slovenije, koja inače nije projicirana u sastavu po velikosrpskom konceptu nastajuće Jugoslavije tj. velike Srbije, tako da od tada započinje otvorena agresija na Republiku Hrvatsku (u skladu sa vojnim planom RAM) i intenzivne pripreme (tiha okupacija) na Republiku Bosnu i Hercegovinu. Smail Čekić, Agresija na Republiku Bosnu i Hercegovinu, Knjiga prva, Institut za istraživanja zločina protiv čovječnosti i međunarodnog prava, Sarajevo, 2004, str. 367-369. (dalje: Agresija 1).


�Stipe Mesić, Kako je srušena Jugoslavija, Zagreb, 1994, str. 118-119.


�Uz brojčanu nadmoćnost snage agresije su imale i apsolutnu premoć u naoružanju, koristeći se ljudskim i materijalnim efektivima JNA. Embargo na oružje koji su uvele UN, najdrastičnije se odrazio na probosanske snage odbrane, tako da je debalans u naoružanju između snaga agresije i snaga odbrane, od početka do kraja agresije bio važan determinator stanja u odnosima zaraćenih strana.


�Grupa autora, Prvi korpus Armije Republike Bosne i Hrecegovine, Sarajevo, 2017, str. 55-62.


�Muhamed Gafić, Specijalna jedinica MUP-a R BiH, Odred policije Bosna (Prilozi za monografiju), Udruženje veterana Odreda policije Bosna i autor, Sarajevo, 2007.


�Smail Čekić,Agresija na Republiku Bosnu i Hercegovinu, Knjiga druga, Institut za istraživanje zločina protiv čovječnosti i međunarodnog prava, Sarajevo, 2004, str. 972-973. (dalje: Agresija 2).


�O zvjerstvima agresora nad civilnim nesrpskim stanovništvom sjeveroistočne Bosne u prvim ratnim godinama vidjeti: Državna komisija, Ratni zločin na Tuzlanskom okrugu 1992/93. godine, Tuzla, 1993.





